
Hoofstuk 2  
2:1-12.  Die bruilof in Kana 
Op die derde dag na die gesprek met Natanael was daar ‘n bruilof in Kana in Galilea waarheen 
Jesus en Sy dissipels ook genooi is.  Die bruidspaar bly onvermeld.  In die lig van haar aktiewe 
rol by die bruilof, was dit moontlik familie van Maria.  So ‘n fees kon ‘n week lank duur, aan 
huis van die bruidegom.  Die wyn het opgeraak.  Die gasheer se verleentheid kon maklik as 
ongasvryheid beskou word wat selfs strafbaar was!  Maria probeer die situasie red.  Haar 
vraag spreek van vertroue in haar Seun.  Sy weet Hy is die Messias (Matt 1:21; Luk 1:26-38).  
Jesus spreek sy moeder respekvol maar tog formeel (vgl 19:26) en ferm aan as aanduiding 
van die uitvoering van sy amptelike pligte en, op grond daarvan, die nuwe verhouding tussen 
hulle noudat Sy openbare bediening begin het.  In dié verband beteken Jesus se antwoord 
dat die oomblik nog nie ryp was om die gasheer te help nie.  Die uitdrukking my tyd het nog 
nie gekom nie, dui in Jesus se mond ook op die bestemde uur van Sy verheerliking (sterwe – 
vgl 12:23, 27; 13:1; 16:32; 17:1).  [5-7]  Maria besef die implikasies van haar Seun se antwoord 
maar is gedetermineer om die huidige krisis te help oplos.  Volgens die voorgeskrewe Joodse 
gebruik is water oor elke gas se hande uitgegooi voor die feesmaal (Mark 7:1-4).  Vandaar 
dat meer as vyf honderd liter uit ses klipkanne byderhand was.  Die fees het al ‘n paar dae 
aangehou en die water was amper op.  Die kelners gaan skep toe op Jesus se bevel elke kan 
tot oorlopens toe vol uit die fontein daar naby geleë.  [8-10]  Die kelners moes toe van die 
water uit die kanne skep en vir die seremoniemeester gee om van te proe of dit voorgesit kan 
word.  Hy was een van die gaste aan wie dit opgedra is om die orde van die verrigtinge te reë.  
Die seremoniemeester proe dadelik die hoogstaande gehalte van die noodwyn.  Selfs die 
lugtige kelners wat weet hoe dit in die kanne gekom het, was seker verbaas oor sy reaksie.  
Hy sê dit vir die bruidegom wat verantwoordelik is vir die wynvoorsiening.  Volgens gebruik is 
die goeie wyn heel eerste voorgesit en wanneer die smaak van die gaste nie meer so fyn was 
nie, swakker wyn.  Die opmerking van die seremoniemeester beklemtoon dat die water werklik 
verander is in wyn van gehalte.  [11-12]  Dié paragraaf word afgesluit deur die gebeurtenis te 
beskryf as die eerste wonderteken; die doel daarvan is om Jesus se Goddelike mag te laat 
blyk en die effek daarvan om die dissipels se geloof in Hom te bevestig.  “Wonderteken” is ‘n 
sleutelwoord in die Evangelie van Johannes (vgl 5:54;6:2,14;9:16;12:18).  Wanneer 
wondergebeurtenisse plaasvind, sien die geloofsoog die teenwoordigheid van God en Sy mag 
in die optrede van Jesus, en word die Goddelike aard van sy Messiaanse koms 
gedemonstreer.  So is daar ook die vermeerdering van die brood (6:14) en die opwekking van 
Lasarus (11:33-44; 12:18), om net twee van die ander voorbeelde te noem.  Jesus Christus 
het deel aan die majesteit, mag en eer van God die Vader en dit het so pas in Kana sigbaar 
geword in sy mag om water in wyn te verander.  Die mag en heerlikheid van die Messias het 
die dissipels se geloof in Hom verdiep (11;1:41,45,49).  God het mens geword en onder mense 
kom werk!  Jesus, sy moeder, sy broers en sy dissipels het daarna ‘n paar dae te Kapernaum 
aan die See van Galilea vertoef, moontlik later die tuisdorp van Jesus se familie.  Volgens die 
ander Evangelies het die grootste deel van Jesus se bediening in die omgewing van Galilea 
en veral Kapernaum afgespeel, terwyl Johannes dit hoofsaaklik laat sentreer rondom 
Jerusalem.  Jesus se broers is jonger kinders van Josef en Maria ná sy eie geboorte (vgl Mark 
3:31v; 6:3). 
 
2:13-22. Die reiniging van die tempel. 
Die paasfees van die Jode (ook pasga of fees van die ongesuurde brood genoem) was ‘n 
sewedaagse fees ter herdenking aan die verlossing uit Egipte (Eksod 12).  Johannes maak 
melding van vier paasfeeste (5:1;6:4;11:55;13:1).  Die paasfees was een van drie 

gebeurtenisse per jaar wanneer alle manlike Jode volgens die wet in die teenwoordigheid van 
die Here moes verskyn (Deut 16:16).  As nakoming hiervan gaan Jesus ook na Jerusalem   
toe.  [14-16]  In die voorhof van die heidene (tempelplein) het die besigheidslui diere en duiwe 
aan pelgrims wat van ver af kom, in Joodse geld (vgl geldwisselaars)  verkoop om te offer.  
Toe die tempel, ook waar heidene aanbid het, ‘n besigheidsplek gemaak is, ‘n “rowersnes” 
(Mark 11:17), is die heidene verhinder om te aanbid.  So is die bedoeling van die tempel om 
‘n aanbiddingsplek te wees, verydel.  Jesus ontruim toe die tempel en dryf ongewenste mense 
en diere uit met ‘n sweep wat Hy van biesies gevleg het.  Die tempel was immers die huis van 
sy Vader (1Kon 8:10-11). [17]  Die dissipels wat toeskouers was, interpreteer Jesus se optrede 
as ‘n Messiaanse teken en pas ook Ps 69:10 op Hom toe.  [18-20]  Omdat Jesus nie volgens 
die Joodse leiers in beheer van die tempel was nie, maar die priesters wel, moes Hy met ‘n 
wonderteken verduidelik op grond waarvan Hy só ingegryp het.  As Hy nie gesag van God 
daartoe ontvang het nie, tree Hy teen die wet op.  Jesus se antwoord dat Hy in drie dae weer 
hierdie tempel sal oprig, wek misverstand by die Joodse leiers wat dit letterlik verstaan.  Dit 
word ook later as aanklag teen Jesus in sy verhoor gebruik (Matt 26:61; Mark 14:57-59).  Hy 
gee nie nou ‘n teken nie.  Sy opstanding na drie dae sou voldoende teken wees.  Die werk 
aan die hele gebouekompleks van die tempel het toe al ses en veertig jaar geduur en is net 
ses jaar voor die vernietiging daarvan, in 70 n.C., voltooi.  [21-22]  Jesus praat van die tempel 
van sy liggaam (vgl 1Kor 3:16; 6:19) wat na drie dae opgewek sou word.  Eers ná sy 
opstanding het die dissipels weer aan Jesus se antwoord in 19 gedink en is hulle geloof 
versterk (20:31). 
 
2:23-25.  Jesus ken die mens. 
Gedurende die sewe dae van die paasfees in Jerusalem het Jesus deur gesprekke en 
wondertekens getoon dat God Sy volk besoek het.  Dit was Messiaanse tekens.  Baie mense 
het Jesus op grond van dié wondertekens aanvaar en tot geloof in Hom gekom.  Jesus besef 
egter dat ‘n geloof gebaseer op sulke uiterlike tekens nie betroubaar is nie omdat Hy geweet 
het dat sommige Hom nog sou verlaat (6:66) en ander Hom weer koning wou maak (6:15).  
Jesus wil onvoorwaardelik lojale geloof hê, nie net entoesiasme nie.  Hy ken die mens soos 
God elke mens se hart ken (1 Kon 8:39).  Hy lees tot in die diepste plooie van menswees. 
 


